
			BIO-BIBLIOGRAFÍA


			Rosalía de Castro naceu no mes de febreiro de 1837 en Santiago de Compostela, filla da fidalga solteira María Teresa de la Cruz de Castro y Abadía e de José Martínez Viojo. O feito de ser froito da relación sacrílega cun sacerdote foi durante algún tempo magnificado por certa crítica, con propósito moralista. A nena non chegou a ir á Inclusa, pois nun primeiro momento fíxose cargo dela a familia do pai, de procedencia campesiña, na aldea de Ortoño, a través de María Francisca Martínez. Pouco despois, a nai de Rosalía ocuparase persoalmente da pequena, de xeito que en 1842 atopamos a ambas, a fidalga e a súa filla, vivindo xuntas e censadas en Padrón.


			Certamente, non cabe dúbida de que a circunstancia de terse criado nun ambiente rural e popular foi determinante na formación do carácter e da sensibilidade da escritora1. Nesa etapa a moza Rosalía adquiriu unha clara conciencia da dureza da vida dos labregos galegos, así como un coñecemento profundo e de primeira man da lingua galega, aquela que falaba o pobo sinxelo. Desenvolveu unha aguda sensibilidade perante a inxustiza e a opresión, sentindo como propia a problemática do campesiñado, clase social en retroceso (económico e político) capaz de conservar o sentimento e a reivindicación da dignidade colectiva.


			En 1850 vive xa na cidade de Santiago de Compostela, como mostra o censo da cidade. Nacida nunha clase social en franca decadencia (a fidalguía) e criada na aldea a carón dos labregos, unha Rosalía a penas adolescente non puido deixar de verse afectada polo traslado a un contorno urbano moito máis ríxido e dominado polas convencións sociais. En Santiago, contrariamente ao que se ten considerado en diversas ocasións, recibiu unha educación superior ao normal nunha rapaza do seu tempo, máis alá das nocións básicas de música, debuxo e francés axeitadas para unha mociña da súa clase. Ademais, a súa formación completouse gracias ás súas particulares inclinacións artísticas e ao seu desenvolvemento nun ambiente progresista, pois participaba asiduamente da actividade cultural do Liceo de la Juventud. Rosalía respiraba de preto o ambiente político e intelectual protagonizado polas novas xeracións —das que formaban parte Manuel Murguía (1833-1923), Eduardo Pondal (1835-1917) ou Aurelio Aguirre (1833-1858), entre outros—, e que tivo como feito culminante o banquete de Conxo2 (1856).


			Precisamente nese ano 1856 trasládase a Madrid á casa dunha familiar, seguramente na procura de independencia, e alí publica o seu primeiro poemario, La flor (1857), que recibirá unha crítica entusiasta de Murguía, agora un prometedor xornalista de La Iberia. Ben pouco tempo despois, en 1858, a parella formada por Rosalía e Murguía contrae matrimonio en Madrid, e no ano seguinte trasládanse a Galicia. Pais de sete fillos, o aspecto intelectual semella que foi determinante na convivencia da parella, aínda que iso en ningún caso debe conducirnos a esaxerar a influencia do marido na obra da nosa autora. En todo caso, cómpre recoñecerlle a Murguía o mérito de ter sido o primeiro en animar a Rosalía no seu quefacer e de concederlle certo apoio social nunha época en que era pouco habitual.


			A partir da súa voda, a vida de Rosalía vese condicionada polos sucesivos cambios de emprego e traslados do seu home, importante figura intelectual da ideoloxía progresista española e principal impulsor do rexionalismo3. Rosalía, coa súa familia, residiu sucesivamente en Madrid, Santiago, A Coruña, Lestrove, Vigo, Lugo e Simancas (Madrid), ata que finalmente se instala en Padrón. A inestabilidade laboral de Murguía, condicionada pola conxuntura política, orixinou en ocasións problemas económicos á familia. Estas dificultades, xunto cos problemas de saúde e os desgustos familiares (a morte de dous fillos pequenos) ensombreceron a vida persoal da poeta. 


			Pese a iso, a actividade creadora de Rosalía foi constante. Gracias aos contactos de Murguía, convértese en colaboradora da prensa progresista española da época (El Museo Universal, por exemplo), así como do ámbito do provincialismo galego. Entre as súas publicacións son especialmente interesantes as reflexións «Lieders», publicadas no periódico vigués El Álbum del Miño (1858), «Las literatas. Carta a Eduarda» en Almanaque de Galicia (1866) ou a serie «Padrón y las inundaciones», que viu a luz en La Ilustración Gallega y Asturiana (1881). Por outra banda, participou tamén no Álbum de la Caridad (A Coruña, 1862), volume colectivo que dá á luz seis poemas seus, cinco deles en galego e a penas un en español (máis adiante incluído no libriño A mi madre).


			Precisamente estes cinco poemas volverán a ser publicados no primeiro libro en galego da literatura galega contemporánea e, por suposto, da propia Rosalía: Cantares Gallegos (1863). Verdadeira obra fundacional da nosa literatura, que supón a entrada no Rexurdimento, Cantares xurdiu da conxunción de varios factores: a familiaridade coa música popular, a reivindicación romántica das culturas tradicionais e das súas manifestacións populares, así como o modelo de Antonio Trueba, que tiña glosado a lírica popular castelá no Libro de los Cantares (1852). Resultou fundamental na concepción da obra o afán de exaltar a terra e o pobo galego para responder así ás ofensas e á marxinación longamente padecida, dentro do ámbito da reivindicación rexionalista. Xa no seu momento, a publicación de Cantares tivo un forte impacto na cultura galega, de xeito que Rosalía viuse elevada aos postos máis destacados e valorados da creación progalega, no marco de Rexurdimento. Como consecuencia do seu éxito rotundo, foi distinguida mesmo por portugueses e cataláns que, embarcados na aventura paralela da Renaixença, convidaron a Rosalía a participar nos «Jocs Florals» de Barcelona en 1867. Cantares Gallegos foi reeditado xa en vida de Rosalía (1872) e ampliado con cinco poemas máis. Nas críticas que recibiu destácanse as súas vinculacións coa literatura culta europea, a carón da relación con outros poetas galegos: ponse de manifesto o paralelismo con Heine, o idealismo, a conexión con Ovidio, Victor Hugo ou Eduardo Pondal, por exemplo.


			Mais, contrariamente ao que se podía agardar dado o triunfo do seu primeiro de poemas galegos, só vinte anos despois viu a luz o segundo e último libro de poemas galegos de Rosalía, Follas Novas (1880). A obra que imos estudiar a continuación recolle poemas compostos na década 1860-1870, e fundamentalmente nese último ano, durante a estadía da familia en Simancas, de maneira que por volta de 1874 o volume estaba xa practicamente listo. A tardanza na publicación debeuse a dificultades de todo tipo4, condicionada polas adversas circunstancias para os progresistas comprometidos coa República —e máis no caso do rexionalismo galego— no período da Restau­ración, no que se estende o desencanto ao ver que os proxectos políticos fracasan. A partir da publicación de Follas novas, Rosalía desvínculase da literatura galega, ata o punto de que por expreso desexo da poeta nin­gunha das súas composicións aparece reproducida na primeira antoloxía monolingüe galega: a Coleución de poe­sías gallegas dalgúns autores (1882), do pontevedrés Farruco Portela Pérez. E finalmente, En las orillas del Sar (1884), a obra que pecha o ciclo poético rosaliano e que presenta continuidade en relación co segundo libro de poesía galega da nosa autora, xa non foi escrita en galego senón en español.


			Fóra do xénero poético, atopamos tamén a Rosalía de Castro como autora fundacional da narrativa moderna. Efectivamente, Rosalía iniciou un proxecto de colección de relatos en prosa (Contos da miña terra) que quedou limitado a unha soa entrega: o «Conto Gallego», narración popular5 publicada en El Avisador en 1864, e logo reeditada na Arxentina en 1923. 


			Sen embargo, cómpre salientar que unha parte importante da obra de Rosalía está escrita en castelán, lingua que empregou fundamentalmente na súa novelística: La hija del mar (1859), Flavio (1861), El caballero de las botas azules (1867), Ruinas (1866) e a novela breve El primer loco (1881). Por outra banda, ficou inédito o conto «El Cadiceño», en castrapo.


			Morreu en Padrón en 1885, por culpa dun cancro de útero, e repousa desde 1891 no Panteón de Galegos Ilustres en San Domingos de Bonaval. Tralo seu falecemento, a súa figura foi sometida a un proceso de sacralización e «santificación», como encarnación da alma galega.


			 


			 


			

				

					1	O feito de criarse na cultura popular e experimentar os seus valores non materialistas, o seu estilo de vida comunitario e a súa lingua común levaría a Rosalía a ter unha visión idealizada da Galicia rural, baseada nas harmoniosas relacións entre señores e paisanos, á xustifica ción dunha vella relixión popular, e a un grande interese pola literatura popular unido a un fondo respecto e solidariedade coas clases humildes que encarnaban a esencia de Galicia. Máis información en Davies, Catherine (1987): Rosalía de Castro no seu tempo, Vigo, Galaxia, 42-45.


				


				

					2	Esta comida campestre celebrouse en Conxo, preto de Santiago, co obxectivo de confraternizaren obreiros e estudiantes. Alí foron lidos diversos poemas conmemorativos (un deles de Eduardo Pondal), que polo seu cariz progresista causaron certa conmoción nas clases dominantes compostelás.


				


				

					3	Murguía participou na Revolución de 1868 que inaugura a I República, como secretario da Xunta Revolucionaria de Santiago. A seguir ingresa no Corpo de Arquiveiros e Bibliotecarios e é destinado como director do Arquivo de Simancas, e trasladado en 1870 á Coruña, ao Arquivo Rexional de Galicia. Expulsado en 1876, retoma a actividade xornalística e intelectual. Dirixiu, entre outros xornais, La Ilustración Gallega y Asturiana (1879-1881), La Región Gallega (1886), La Patria Gallega (1891). Foi autor dunha Historia de Galicia (1865-1868), coa que se comeza a configurar unha historia nacional galega. Liderou a Asociación Regionalista Gallega (1890), a Liga Gallega (1897), ademais da Cova Céltica, e foi fundador da Real Academia Gallega.


				


				

					4	Por culpa dos enfrontamentos de Murguía —con Emilia Pardo Bazán, antirrexionalista, mais tamén con Valentín Lamas Carvajal, comprometido coa causa galega—, Rosalía permanecía apartada da prensa provincial na época en que tentaba publicar Follas novas.


				


				

					5	Trata da aposta entre dous homes recén chegados a certa aldea, acerca de se un deles logrará conquistar a unha viúva. No desenvolvemento da acción, efectuada case integramente en forma dramática, lévase a cabo unha crítica indirecta á consideración da muller.


				


			


		




		

			CONTEXTUALIZACIÓN DA OBRA


			Como vimos de ver, Rosalía de Castro naceu muller na Galicia do século XIX e participou dos movementos intelectuais da súa época. Como tal, como muller e como galega, escribiu e reflexionou sobre o mundo que a ro­deaba. Para comprendermos a súa obra, neste caso Follas novas, resúltanos polo tanto indispensable establecer as coordenadas históricas, na economía e na política, e o marco cultural en que se desenvolveu o labor creativo da nosa poeta.





			A) O CONTEXTO HISTÓRICO: A GALICIA DO SÉCULO XIX


			No plano económico, o sector agrario, o principal en Galicia, atopábase paralizado e anticuado, debido ao baixo nivel técnico da explotación da terra, á fragmentación da propiedade (minifundismo) e, sobre todo, á pervivencia dun anacrónico sistema de organización agraria de carácter semifeudal: os foros. O grupo social privilexiado por este sistema é a fidalguía (herdeiros dos señores da terra), que defendía o seu mantemento para intentar manter a posición destacada que ocupaba na sociedade. Con todo, esta clase á que pertencía Rosalía por vía materna encontrábase en franca decadencia desde mediados de século, dado que as súas rendas ían diminuíndo mentres que os impostos estatais se incrementaban. Pola contra, o campesiñado (que representaba case o 90% da poboación galega, eminentemente rural) víase cada vez máis empobrecido.


			Por outra banda, o tecido industrial redúcese a algunhas cidades, lideradas pola Coruña e Ferrol. Nas costas galegas, desfeita a pesca tradicional coa irrupción dos cataláns no século XVIII, desapareceran as industrias tradicionais e introducíranse industrias de salga, primeiro, e conserveiras, a partir de 1862. Á parte das cidades con tradición mercantil, o comercio era máis ben escaso, dado que a estructura agraria non permitía nin favorecía o seu desenvolvemento. Polo tanto, a burguesía era fundamentalmente comercial e banqueira, mais tamén pouco numerosa. A clase burguesa, malia terse fortalecido a custa dos fidalgos ao ser capaz de comprar terras na Desamortización, non era quen de liderar un proceso de modernización. Fronte aos fidalgos, que adoitaban ser reac­cionarios e agruparse no partido moderado, os comerciantes e profesionais urbanos (A Coruña, Pontevedra, Vigo) tiñan tendencia progresista e liberal.


			Mediante os foros, xunto cos impostos estatais, íase desposuíndo aos labregos das súas escasas ganancias e, polo tanto, provocando a asfixia económica da maioría da poboación traballadora do país. A pesar de recoñecerse o problema dos foros como o núcleo do atraso, non se deu feito nada para modificar as estructuras de posesión e producción da terra6. Como consecuencia desta situación de atraso e inxustiza, a miseria esténdese dando lugar a períodos de terrible fame e mortandade (1852-1854) e a unha masiva sangría migratoria. A corrente de emigrantes galegos dirixiuse daquela a Cuba e Arxentina, países con economías en expansión que precisaban de man de obra. A emigración dispárase nas décadas finais do século; así, entre 1860 e 1887 abandonaron Galicia máis de 300.000 persoas, na súa maioría homes novos7. Trala Restauración, a corrupción alcanzou unha gravidade extrema, coa procura do beneficio persoal a custa das ins­titucións públicas. A emigración fíxose máis intensa, ao tempo que se estableceron redes de recrutamento e transporte de traballadores en condicións pouco menos que de escravitude, nas que caen moitos galegos. Desde a súa posición, Rosalía de Castro contribuíu a informar e avisar dos perigos da emigración, como membro dun sector social contrario a ela por razóns humanitarias: tratábase de disuadir o labrego da súa intención de marchar, convidándoo a ficar e loitar por mellorar a situación.


			Nese contexto de asoballamento e falta de perspectivas, xorde un movemento ideolóxico de contestación: o galeguismo. Trátabase de descubrir e reivindicar o carácter diferente de Galicia e, polo tanto, de traballar por dar forma política a ese feito diferencial desde unha perspectiva progresista. O propio Manuel Murguía pertenceu á xeración que veu á vida pública en 1854 co propósito de promover o goberno galego. Os membros desta xeración viviron a chegada do liberalismo a España, os cambios sociais e económicos provocados por un ascenso das clases medias que camiñou ligado á expresión dunha renovada conciencia de si nas nacionalidades históricas periféricas, como Galicia. Tras un longo sono, na Guerra da Independencia espertara a identidade galega, gracias a factores como a introducción dun autogoberno local (Xuntas de defensa) e o rexurdir da lingua galega. Mais aínda habería que agardar décadas ata que se producise o resurxir do país, pois o retorno do absolutismo de Fernando VII frustrou as esperanzas liberais e nacionais trala expulsión dos franceses. Cunha Igrexa ultraconservadora e favorable ao absolutismo, as clases medias e o exército (con oficiais de orixe humilde) protagonizan o enfrontamento co poder establecido herdado do Antigo Réxime a través do liberalismo, que tiña o romanticismo como expresión cultural. Así, ao longo de século XIX producíranse diversos pronunciamentos, entre os cales tivo especial importancia para Galicia a revolta militar frustrada de 1846, pois marcou o primeiro fito do sentimento nacionalista liberal galego, liderado polos denominados provincialistas ou «xeración de 1846», nutrida de universitarios progresistas procedentes da burguesía e da fidalguía. Pouco despois, entre 1852 e 1868 agromaba na nosa terra unha segunda fase do galeguismo, o rexionalismo como camiño de reivindicación da identidade encabezado por Murguía. Nun panorama político composto a nivel estatal por moderados e progresistas (divididos á súa vez en demócratas, republicanos, e radicais), Rosalía de Castro e Manuel Murguía encadrábanse na clase media radical, pois identificábanse coas solucións máis progresistas, tamén respecto da descentralización do Estado. Por outra banda, a orientación no seo do federalismo estivo presente na política galega, sobre todo na etapa da Primeira República (1868-1874): nas eleccións de 1873, os federalistas galegos conseguen 37 dos 45 deputados que se escollían. Mais, tralo fracaso da Primeira República na que tantas esperanzas progresistas se tiñan posto, chegou o desencanto.


			Pódese afirmar que o posicionamento ideolóxico de Rosalía partía da solidariedade co pobo, cun compromiso fundamentalmente co pobo galego. No marco estatal, atopábase próxima do krausismo ou incluso tamén das ideas do catalán Pi i Margall (republicano de tendencia social-demócrata), na medida en que estas filosofías compartían un carácter progresista e a crítica da política oficial, a cultura e a relixión, cunha concepción ética da existencia.


			Cómpre situar a obra de Rosalía (e tamén de Murguía, dun xeito diferente) no marco europeo das teorías da construcción nacional, nacidas co obxectivo de reivindicar unha identidade propia baseada na existencia de unidade territorial, historia, lingua, cultura e raza propias. Neste proxecto, a lingua da nación posuía unha importancia capital, e o labor do escritor galego era crear unha linguaxe literaria galega, sendo para isto un poeta popular (dado o carácter popular da lingua). As clases medias nacionalistas apropiáronse das tradicións e cancións populares como auténtica expresión da cultura do pobo e da súa conciencia colectiva, e polo tanto base para a crea­ción da identidade nacional.


			A obra de Rosalía encádrase, sen dúbida, nesa etapa de transformación da sociedade galega e de afirmación das súas particularidades, e concretamente na súa vertente cultural, o Rexurdimento. Non debemos esquecer que o obxectivo de Cantares gallegos foi rehabilitar Galicia ante os ollos de España e devolver a confianza en si mesmos aos propios galegos, expresando a conciencia política a través da cultura e da literatura, dado que Follas novas foi concibido inicialmente como a súa inmediata continuación.





			B) O CONTEXTO CULTURAL: A LITERATURA GALEGA DA ÉPOCA


			Ao fito inaugural que supuxera Cantares Gallegos na nosa literatura seguíronlle anos de escaseza. Follas novas apareceu nun ano fecundo para a publicación en galego, a carón das Saudades Gallegas de Valentín Lamas Carvajal (1849-1906), continuador da veta folclórica dos Cantares rosalianos, e de Aires da miña terra de Manuel Curros Enríquez (1851-1908), que incidía na temática social. Entre os dous libros de Rosalía (Cantares e Follas) houbo un baldeiro de producción a penas roto en 1875 polo poemario Espiñas, follas e frores de Lamas Carvajal. Polo demais, Pondal publicara en 1877 Rumores de los pinos, con só a metade dos poemas en galego, e Saco y Arce (1835-1881) sacara á luz en 1878 Poesías, pero só incluía uns poucos poemas en galego. Como xa tiña acontecido con Cantares, a obra puido ver a luz gracias ao patro­cinio das comunidades emigrantes solidarias coa causa galega. 


			Cumpriranos agora situar a Rosalía no contexto das poéticas contemporáneas e das correntes estéticas e filosóficas da época, así como da problemática da escrita feminina. Deste xeito atoparemos claves para comprender as características da súa obra.


			Rosalía comezara a súa andaina como poeta galega en 1863 desde unha vertente máis ben folclórica, pero tamén asumindo unha práctica cultural normalizadora que logo continuou en Follas novas, cunha integración decidida do artista na propia realidade: tras do longo silencio dos Séculos Escuros, a poesía debía ocuparse dos dramas do país. Por outra banda, pódese apreciar aínda a pegada de certo romanticismo europeo, pois están presentes temas como a perda das ilusións ou o derrumbamento do mundo desexado, así como a procura do suxeito romántico feminino. Asemade, en Follas novas, libro galego e de protesta social, detéctanse as novas tendencias que agromaban na poesía castelá da época, herdeiras do alemán Heinrich Heine. En relación con isto, tense indicado que Rosalía tiña en común con certos poetas menores españois o afastamento das convencións aceptadas, o subxectivismo, o cuestionamento e a confusión, de xeito que se podería considerar en certa medida unha precursora do Modernismo naquela literatura. 


			Ser muller escritora no XIX, en España e aínda máis en Galicia, foi unha experiencia problemática8, e como tal foi vivida por Rosalía. A vocación literaria da nosa autora non foi favorecida polos hábitos de educación impostos ás mulleres en función do rol secundario que tiñan asignado na sociedade, nin moito menos pola dobre dedicación ás tarefas domésticas no coidado da familia e á actividade cultural. Rosalía foi consciente desa situación de desigualdade que discriminaba as mulleres, e na Galicia provinciana dun xeito aínda máis acentuado. Deixou constancia escrita das súas valoracións sobre esta cuestión en diversas ocasións, expoñendo as críticas e as trabas a que estaba sometida unha escritora polo feito de ser muller. Neste sentido, podemos considerar os “Lieders” unha temperá proclama feminista, así como “Las literatas. Carta a Eduarda” e os prólogos de La hija del mar e de Follas novas. Nos seus textos, demostra preocupación pola relación da escritora coa propia escrita e, aínda máis, polas relacións da escritora coa sociedade da que forma parte.


			A realidade é que ata a década de 1840 a participación da mulleres na vida literaria tiña sido un feito excepcional, con escasísimas escritoras que adoitaban ser relixiosas ou nobres. Por fin, a partir do Romanticismo unhas poucas mulleres burguesas comezan a escribir, tentando superar as limitacións e agachándose con frecuencia detrás de pseudónimos masculinos (como a francesa “George Sand” ou a española “Fernán Caballero”). Na España decimonónica houbo un movemento de mulleres que loitaban por facerse cun lugar no panorama cultural, mais Rosalía de Castro mantívose á marxe deste movemento de solidariedade feminina, tal vez polo seu carácter independente, pola pouca estimación de Rosalía polas súas colegas ou incluso por influencia de Murguía. Foi patente, en todo caso, o desprezo da nosa poeta polo ambiente social de tertulias e salóns literarios no que estas escritoras españolas se movían9. Por esta razón, tense considerado a Rosalía unha figura illada e solitaria, que seguiu unha traxectoria persoal allea ás modas e tendencias da súa época, se ben compartía os padecementos e limitacións soportadas polo seu xénero10. De feito, no poema que abre Follas novas declárase afastada dese universo de feminidade falsa e tópica da maior parte da literatura etiquetada entón como “feminina” (reducida ao sentimentalismo e aos cantos a paxaros e flores); pola contra, a poeta ha demostrar o seu compromiso coa expresión de problemas e vivencias ben máis fondos. En todo caso, do contraste de diversos textos da nosa poeta (por exemplo, as “Dúas palabras da autora” e “Daquelas que cantan”, o poema que abre “Do íntimo”) desprén­dese unha actitude contradictoria e ambivalente fronte á actividade literaria. Estas oscilacións (da indignación á iro­nía, e viceversa) eran consecuencia directa do sometemento imposto ao sexo feminino e, polo tanto, comúns entre as escritoras decimonónicas españolas.


			Por outra banda, Rosalía adiantouse a moitos postulados da crítica literaria feminista do século XX, de xeito que foi unha das pioneiras do “feminismo literario” na península Ibérica (Blanco, C.: 1990), malia o seu afán por fuxir da publicación e pola destrucción de textos. Este rexeitamento da dimensión pública da escritura púidose deber a un afán perfeccionista sobre a propia creación literaria, ou ben a unha visión extremadamente autocrítica, derivada da hostilidade que sufría pola súa condición de muller.


			En todo caso, deixando á parte o feminismo, está presente en Follas novas ao igual que no conxunto da obra da nosa autora unha postura crítica e incluso reivindicativa respecto da situación da muller, así como unha clara perspectiva feminina, desde a madurez da experiencia. Sen dúbida, a dimensión universal e humana da poesía rosaliana reside no seu posicionamento nun tempo, nun país e nun sexo determinado.


			Para concluír, debemos ter presente o seguinte:


			1) É patente en toda a súa obra o compromiso progresista con Galicia, para sacala da prostración histórica que sufría e concienciar a sociedade. Debemos inscribir a súa obra dentro dun movemento político clave: o Rexionalismo, en estreita relación co Rexurdimento. Neste sentido, percibiuse xa na época que Cantares gallegos e Follas novas constituían unha contribución fundamental no proxecto de restauración da conciencia galeguista que os intelectuais como Murguía acometían, á parte dun avance substancial na nosa literatura.


			2) En relación co anterior, dáse un claro compromiso coa lingua, froito dun movemento reflexivo, consciente de subverter a diglosia que sufría o galego.


			3) Asemade, pretende levar a cabo unha denuncia da discriminación da muller, desde unha perspectiva feminina. A súa actitude móvese así entre a ironía e a indignación.


			 


			

				

					6	No período da I República (1868-1874), o ministro galego Valentín Paz Novoa tentou reformar o sistema e eliminar o foro favorecendo a súa redención a favor do labrego (que podería así comprar a terra que traballaba). Promulgou unha “Ley de redención de foros” en 1873, mais esta lei chegou a ter escasa aplicación dado que foi suspendida en 1874, trala Restauración monárquica. Pódese ver Pérez Costas, M. (1990) : “A Galiza da época”, en Rosalía viva, Especial nº 1 de A Nosa Terra, edición ampliada, 4-6.


				


				

					7	A cifra exacta ascende a 310.172 persoas (cfr. López Taboada, X. A. (1979): Economía e poboación en Galicia, A Coruña, Edicións do Rueiro, 141).


				


				

					8	Pódese ver en Blanco, Carmen (1990): “Unha interpretación feminista”, en Rosalía viva, Especial nº 1 de A Nosa Terra, edición ampliada, 19-21.


				


				

					9	Só se achegou a Fernán Caballero, pseudónimo de Cecilia Böhl de Faber, muller conservadora e pouco dada a favorecer a actividade intelectual das mulleres. A ela dedicou Rosalía Cantares gallegos, polo feito de “ser mujer y autora de unas novelas hacia las cuales siento la más profunda simpatía”, mais semella que nin lle deu as gracias.


				


				

					10	Mayoral, M./Roig Rechou, B. A. (1998): Follas novas, Vigo, Xerais, 31-36. Para máis información, véxase Albert Robatto, M. (1981): Rosalía de Castro y la condición femenina, Madrid, Partenón. Así mesmo en VV. AA. (1986): Actas do Congreso Internacional de estudios sobre Rosalía de Castro e o seu tempo, Consello da Cultura Galega-Universidade de Santiago, que inclúe os traballos de Blanco, C.: “A problemática da escritora na obra de Rosalía de Castro”, (vol. I), 293-8, e de Noia Campos, M.C.: “Elementos literarios femininos na poesía de Rosalía de Castro” (vol. I), 265-82.

